
SUĠĠERIMENTI 

Il-Kumitat għall-Industrija, ir-Riċerka u l-Enerġija jistieden lill-Kumitat għat-Trasport u t-

Turiżmu, bħala l-kumitat responsabbli, biex jinkorpora s-suġġerimenti li ġejjin fil-mozzjoni 

għal riżoluzzjoni tiegħu: 

1. Jirrikonoxxi li l-UE jeħtieġ li taħdem lejn settur tat-trasport aktar sostenibbli u effiċjenti li 

jagħti kontribut għall-miri tagħha ta' tnaqqis tal-emissjonijiet u ta’ tnaqqis fid-dipendenza 

fuq l-enerġija u l-importazzjonijiet tal-enerġija, fosthom mingħand reġimi instabbli u 

mhux demokratiċi, kif ukoll għal integrazzjoni sħiħa tar-reġjuni tal-UE, sabiex tkun 

kompetittiva fl-ekonomija dinjija; 

2. Isemmi l-fatt li s-settur tat-trasport huwa responsabbli għal aktar minn kwart tal-

emissjonijiet ta' CO2 tal-UE; jenfasizza l-bosta inizjattivi li ħadet l-Unjoni Ewropea biex 

tnaqqas l-emissjonijiet tat-trasport u biex tippromwovi l-kompetittività u l-effiċjenza tas-

settur tat-trasport Ewropew, bħal pereżempju l-Eurovignette, l-użu ta’ Sistemi tat-Trasport 

Intelliġenti, l-effiċjenza tal-fjuwil għall-vetturi u t-tikkettar tat-tajers; jenfasizza li l-

emissjonijet mis-settur tat-trasport għadhom qed jiżdiedu u li l-impenji tas-settur li jieħu 

azzjoni jeħtieġ li jiżdiedu, jiġifieri billi tiġi indirizzata l-inadegwatezza tal-infrastruttura 

biex tkun promossa l-effiċjenza enerġetika u billi jiġu applikati teknoloġiji ħodor; 

3. Huwa konxju tal-kontribut kbir tas-settur tat-trasport għall-politika industrijali, għall-

kompetittività u għall-bilanċ kummerċjali tal-UE; jinnota li fl-2009 l-esportazzjonijiet ta’ 

makkinarju u tagħmir fis-settur tat-trasport ammontaw għal EUR 454.7 biljun, jiġifieri 

għal 41.5% tal-esportazzjonijiet kollha barra mill-UE 27; barra minn hekk jinnota wkoll li 

fl-2009 l-UE rreġistrat l-ikbar bilanċi kummerċjali favorevoli tagħha fl-oqsma tal-

makkinarji u t-tagħmir fis-settur tat-trasport (EUR 112.6 biljun) u fis-servizzi tat-trasport 

(EUR 21.5 biljun); 

4. Jenfasizza li l-iffrankar tal-enerġija, inklużi l-istandards tal-effiċjenza tal-fjuwil, u l-

politiki ta' tnaqqis fl-emissjonijiet għas-settur tat-trasport jistgħu jagħtu spinta lill-

kompetittività u l-innovazzjoni fl-UE filwaqt li jirriżultaw f’iffrankar konsiderevoli 

mingħajr ma jillimitaw il-mobilità; jemmen li kwalunkwe mira ġdida għandha tkun 

imsejsa fuq ftehim wiesa’ bejn il-partijiet kollha konċernati u għandha tkun tista’ tinkiseb 

permezz tal-implimentazzjoni tal-progress tekniku li sar; jemmen li settur tat-trasport 

effiċjenti mil-lat ta' riżorsi jista' jinkiseb biss permezz ta' approċċ tal-politika bbilanċjat u 

integrat li jipprovdi l-inċentivi t-tajba għall-atturi ekonomiċi; 

5. Jenfasizza l-potenzjal qawwi tal-effiċjenza tal-enerġija u s-sorsi tal-enerġija li tiġġedded 

għas-settur tat-trasport; jenfasizza li l-objettivi tal-enerġija u tal-klima għas-settur tat-

trasport jistgħu jintlaħqu billi tiġi applikata taħlita ta’ sorsi ta’ enerġija differenti u billi 

jiġu sfruttati l-possibilitajiet eżistenti ta’ ffrankar tal-enerġija; 

6. Jinnota li ħafna innovazzjonijiet f’teknoloġiji effiċjenti fl-użu tal-fjuwil huma diġà 

disponibbli kompletament fis-suq; 

7. Jenfasizza l-importanza li tkun promossa l-elettromobilità, flimkien mal-introduzzjoni ta’ 

aktar enerġija li tiġġedded fis-settur tal-elettriku, sabiex jintlaħqu l-miri tal-Ewropa 2020, 

b’mod partikulari rigward l-impjiegi ħodor u t-tkabbir kif ukoll biex jonqos it-tniġġis tal-

arja; jinnota li l-elettriċizzazzjoni tat-trasport se tiffoka l-ewwel fuq it-trasport tal-

passiġġieri; jenfasizza l-ħtieġa li jittieħdu u jiġu implimentati l-miżuri regolatorji meħtieġa 

u jħeġġeġ lill-Kummissjoni u lill-Istati Membri biex b’ħeffa jadottaw standards komuni 

interoperabbli u li jħejju għall-użu infrastruttura tal-iċċarġjar fl-UE kollha kemm hi; 

jemmen li d-dibattitu dwar ‘il-mobilità elettrika’ għandu jitpoġġa f’kuntest bilanċjat, 

sabiex jinkludi l-potenzjal tas-suq għal roti elettriċi u l-esperjenza tat-tranżitu tal-massa 

permezz ta’ trams u ta’ ferroviji tal-elettriku; 

8. Jenfasizza l-potenzjal kbir li għandha l-ICT u s-Sistemi u s-Servizzi tat-Trasport 

Intelliġenti biex inaqqsu l-emissjonijiet tat-trasport mill-ivvjaġġar u mill-merkanzija, 

speċjalment fir-rigward ta' sistema tal-enerġija futura fejn is-sistemi tat-trasport bl-

elettriku għandhom rwol kruċjali; huwa tal-fehma li jeħtieġ jiżdiedu l-obbligi tas-settur 

tat-trasport f’termini ta’ teknoloġija u li tiġi promossa organizzazzjoni iktar effiċjenti tas-

servizzi tat-trasport; jenfasizza l-ħtieġa li jkunu promossi soluzzjonijiet innovattivi bħall-

ippjanar ottimizzat tar-rotot, l-intermodalità u l-komunikazzjoni bejn il-vetturi u l-

infrastruttura; ifakkar li l-użu tal-ICT, u b’mod speċjali l-vidjokonferenzi, jista' jgħin 

sabiex titnaqqas il-ħtieġa li wieħed jivjaġġa, kemm għall-individwi kif ukoll għan-negozji; 

9. Jenfasizza l-ħtieġa ta’ soluzzjonijiet tat-trasport intermodali u li l-ebda forma waħda ta' 

trasport ma tista' tagħti riżultati fl-oqsma kollha minħabba li hemm bżonn ċar ta' taħlita 

iktar intelliġenti ta' trasport bit-triq, trasport ferrovjarju, avjazzjoni u trasport marittimu; 

10. Jikkunsidra li l-użu tal-ICT fis-settur tat-trasport bit-triq u l-mod ta' kif tinteraġixxi ma’ 

modi ta’ trasport oħrajn se jkunu ta’ kontribut sinifikanti biex titjieb il-prestazzjoni 

ambjentali, l-effiċjenza, is-sikurezza u s-sigurtà tat-trasport bit-triq, is-sikurezza pubblika 

u l-mobilità tal-passiġġieri u tal-prodotti, filwaqt li jiġu żgurati wkoll il-funzjonament 

tajjeb tas-suq intern, kompetittività ikbar u iktar impjiegi; jenfasizza l-ħtieġa kbira li tiġi 

adottata politika ta’ standardizzazzjoni tal-ICT li mhux biss tikkontribwixxi għall-iżvilupp 

tal-ITS iżda wkoll għat-tħaffif tar-ritmu tax-xogħol fuq l-istandards tekniċi għall-vetturi 

elettriċi kif ukoll grilji u arloġġi intelliġenti; dawn għandhom jiġu implimentati fil-kuntest 

tal-qasam ta’ prijorità li ġej: il-forniment, fil-livell tal-UE, ta’ servizzi ta’ informazzjoni 

dwar l-alternattivi tat-trasport multimodali; 

11. Itenni l-opinjoni tiegħu li teżisti ħtieġa li jintużaw aktar trakkijiet bi trejlers (road trains) 

modulari, għax dawn huma soluzzjoni sostenibbli b'kontribut għal livell ogħla ta' 

effiċjenza enerġetika fis-settur tat-trasport bit-triq;  jirrikonoxxi wkoll li s-sett ta’ regoli 

diverġenti li jiffaċċaw it- trakkijiet bi trejlers modulari meta jaqsmu l-fruntieri tal-pajjiżi 

ma jagħtix lok għal użu ikbar ta’ dan il-metodu ta’ transport bit-triq; jitlob lill-

Kummissjoni tfittex liema differenzi fir-regoli jistgħu jingħelbu faċilment u kif jista’ jiġi 

żgurat livell ogħla ta’ transport transkonfinali permezz ta’ trakkijiet bi trejlers modulari; 

12. Jindika li r-riċerka Ewropea tista' tipprovdi soluzzjonijiet ġodda biex jonqsu l-

emissjonijiet ta’ CO2 u sabiex tiżdied l-effiċjenza tat-trasport, u jilqa' l-approċċ strateġiku 

tal-Kummissjoni f'dan ir-rigward; jinnota l-bżonn ta’ subprogramm dedikat għall-mobilità 

bl-għan li tiżdied l-effiċjenza tat-trasport eż. permezz tal-promozzjoni ta’ sistemi ta’ rotot 

intelliġenti u interoperabbli għall-modi tat-trasport kollha li jintegraw sistemi bħal Galileo, 

is-SESAR, l-ERTMS eċċ.; jinnota li l-aktar teknoloġiji moderni bħall-Identifikazzjoni tal-

Frekwenzi tar-Radju (RFID) jew l-EGNOS/Galileo jistgħu jintużaw fl-implimentazzjoni 

tal-applikazzjonijiet tal-ITS; jitlob li jkun hemm ċertifikazzjoni tal-EGNOS, għax din hija 

element ewlieni f'termini ta' użu; jemmen barra minn hekk li jinħtieġu mezzi aktar 

effiċjenti ta’ kummerċjalizzazzjoni tar-riżultati tar-riċerka, kif ukoll riċerka ulterjuri dwar 

l-integrazzjoni ta’ volumi dejjem ikbar ta’ enerġija li tiġġedded flimkien ma’ sistema tal-

enerġija iktar intelliġenti fejn it-trasport bl-elettriku jkun element ċentrali tas-soluzzjoni; 

13. Jistieden lill-Kummissjoni tippromwovi l-iżvilupp u l-użu ta’ apparat innovattiv biex 

tittejjeb l-effiċjenza tal-enerġija (eż. spojlers għat-trakkijiet u forom oħra ta’ titjib 

ajrudinamiku jew tat-tħaddim) għall-mezzi kollha tat-trasport b’mod effiċjenti għan-

nefqa; 

14. Itenni li d-diversifikazzjoni tal-fjuwil u t-tisħiħ tas-sigurtà tal-enerġija huma żewġ sfidi 

ewlenin għas-settur tat-trasport tal-UE li fir-rigward tagħhom, l-elettriku prodott minn 

sorsi tal-enerġija varji, jista' jikkontribwixxi b'mod sinifikanti; 

15. Jenfasizza li l-Unjoni Ewropea għandha żżomm il-pożizzjoni b’saħħitha tagħha fis-suq 

dinji fil-qasam tal-prodotti tat-trasport u l-mobilità sostenibbli, bħalma huma s-sistemi tas-

senjalazzjoni u tal-infrastruttura tal-ferroviji, u s-softwer għall-ġestjoni tal-mobilità; 

jinsisti, għaldaqstant, li għandhom jiżdiedu l-isforzi tagħha ta’ riċerka u żvilupp relatati 

mat-trasport sostenibbli bl-art u bil-baħar;  

16. Hu favur rwol ikbar għall-biofjuwils ġenwinament sostenibbli, b’mod partikolari l-

bijofjuwils tat-tieni ġenerazzjoni, fil-firxa enerġetika tal-UE, filwaqt li titqies il-bidla 

indiretta fl-użu tal-art; jenfasizza l-vantaġġ ekonomiku għall-industrija tal-UE li jirriżulta 

jekk il-produzzjoni tinqaleb għall-bijofjuwils tat-tieni ġenerazzjoni; jinnota, madankollu, 

li kwalunkwe introduzzjoni ta' proporzjon ogħla ta' biofjuwils trid tkun imħejjija tajjeb, 

armonizzata fl-UE kollha, ikkomunikata u mwettqa sew, li l-partijiet interessati relevanti 

kollha jridu jkunu lesti li jipprovdu t-taħlita ta' fjuwil mitluba fil-mument li l-bidla tiġi 

introdotta, u li l-awtoritajiet pubbliċi jeħtieġ jispjegaw il-konsegwenzi ta' kwalunkwe bidla 

fit-taħlita tal-fjuwil; 

17. Iqis li d-diversifikazzjoni tas-sorsi tal-enerġija hija neċessarja għas-sigurtà tal-provvista u 

f’dan ir-rigward huwa tal-fehma li kwalunkwe inċentiv fiskali ġdid għandu jiġi kkunsidrat 

mil-lat ta’ firxa ta’ fjuwils sostenibbli u kompetittiva fis-settur tat-trasport; 

18. Jisħaq li jeħtieġ jitnaqqsu l-piżijiet amministrattivi biex jingħata lok ta' interoperabilità 

sħiħa tal-ferroviji tal-Ewropa u li l-proċedura ta' awtorizzazzjoni għall-vetturi ferrovjarji, 

b’mod partikolari, jeħtieġ issir aktar effettiva u standardizzata fl-UE kollha kemm hi;    

19. Jisħaq li l-karozzi elettriċi għandhom potenzjal kbir bħala mezz ta’ trasport, b’mod 

speċjali fiż-żoni urbani; jitlob lill-Kummissjoni u lill-Istati Membri jżidu l-ħidma għall-

iżvilupp ta’ standards Ewropej komuni għall-iċċarġjar, u jisħaq li l-iżvilupp ta’ grilji 

intelliġenti huwa kruċjali għas-suċċess tal-karozzi elettriċi; 

20. Jirrikonoxxi li l-industrija ferrovjarja Ewropea qed tkun dejjem iżjed vulnerabbli għall-

kompetizzjoni fis-suq tal-UE minn fornituri ta’ pajjiżi terzi; jesprimi tħassib dwar l-ostakli 

sostanzjali eżistenti li jwaqqfu lill-fornituri tal-UE milli jagħmlu offerti għal kuntratti 

pubbliċi f’pajjiżi li mhux membri fl-UE; 

21. Jiġbed l-attenzjoni għar-rwol tal-karozzi elettriċi fl-iżvilupp ta’ trasport effiċjenti mil-lat 

tal-enerġija, u jirrakkomanda li l-Istati Membri jieħdu azzjoni biex jimplimentaw id-

Direttiva 2009/33/KE dwar il-promozzjoni ta’ vetturi ta’ trasport fuq it-triq nodfa u 

effiċjenti fl-użu tal-enerġija, fil-kuntest tat-trasport pubbliku; 

22. Jindika l-bżonn li jinħoloq, fil-livell Ewropew, ambjent saħansitra iktar b’saħħtu u 

inċentivi għad-dikarbonizzazzjoni tas-settur tat-trasport. 

